
POU MAKE MWA NASYONAL SOU SANSIBILIZASYON POU VAKSINASYON AN, 
GOUVÈNÈ HOCHUL ANKOURAJE NOUYÒKÈ YO RETE AJOU SOU VAKSEN YO 

PANDAN LEKÒL AP RETOUNEN EPI OTÒN LAN AP RIVE  
  

Nou ankouraje tout Nouyòkè yo pou yo pale ak doktè swen primè yo sou vaksen 
COVID-19 ki ajou k ap vini nan otòn sa a epi pou yo pran prekosyon sekirite ki 

gen bon sans pandan ka yo ap ogmante  

  

Yo ankouraje paran ak responsab yo pou yo kontakte pedyat yo pou diskite sou 
vaksen pou ane lekòl k ap vini an; Kondisyon vaksinasyon lekòl Eta New York yo 

pibliye isit la  

  
Adilt yo ka dekouvri ki vaksen yo bezwen avèk Zouti Evalyasyon Vaksen pou adilt 

CDC  
  
  

Jodi a, Gouvènè Kathy Hochul te rekonèt Mwa Nasyonal sou Sansibilizasyon pou 
Vaksinasyon an avèk yon rapèl pou paran ak responsab legal yo pou asire pitit yo ajou 
sou vaksen yo mande yo anvan yo retounen lekòl. Gouvènè a ak Depatman Sante Eta 
New York te ankouraje Nouyòkè yo tou pou yo prepare yo pou mete ajou vaksen 
COVID-19 la ki adapte pou pwoteje kont nouvo varyant ki prevwa rive nan famasi ak 
biwo doktè yo otòn sa a, sitou ke kantite ka COVID-19 yo rapòte ak kantite moun ki 
entène lopital ogmante nan semèn ki sot pase yo.  
  
"Vaksinasyon yo se youn nan zouti ki pi pisan nan syans modèn, epi nou te wè enpak 
fòmidab li nan batay nou kont viris COVID-19 la nan dènye ane yo", Gouvènè Hochul 
te deklare. "Pandan n ap antre nan nouvo ane lekòl la ak nan sezon otòn lan lè viris 
respiratwa yo tradisyonèlman ap gaye, li enpòtan pou tout moun kontakte founisè swen 
sante yo pou prepare ak rete ajou sou vaksen yo".  
  
Rete ajou sou vaksen yo rekòmande yo – soti nan vaksen obligatwa pou lekòl yo rive 
nan vaksen CDC rekòmande pou adilt yo – ka anpeche maladi a gaye epi pwoteje 
moun yo kont maladi grav ki soti nan ekspozisyon a maladi a.  
  
Komisè Sante Eta New York la, Doktè James McDonald, te deklare, "Sa konsène 
pwoteksyon pèsonèl, prevansyon pèsonèl ak byennèt pèsonèl. Nou gen vaksen ki pi an 
sekirite ak pi efikas sou planèt la. Pandan Mwa Nasyonal sou Sansibilizasyon pou 
Vaksinasyon an, se yon bon moman pou paran yo, responsab yo, ak pedyat yo jwe yon 

wòl aktif nan asire timoun ki gen laj lekòl yo gen tout vaksen obligatwa yo anvan yo 
retounen nan salklas la. Epi li se yon gwo rapèl pou nou tout sou valè vaksen yo nan 
anpeche pwopagasyon ak rezilta grav akòz maladi vaksen yo ka evite".  
  

Timoun ki nan gadri ak klas pre-kindègadenn jiska 12yèm ane yo nan Eta New York 
dwe resevwa tout dòz vaksen obligatwa yo dapre orè obligatwa pou ale oswa rete lekòl 
la. Paran yo ta dwe pale ak yon founisè swen sante sou dosye vaksen pitit yo pou yo ka 
pran tout vaksen ki manke yo. Pifò plan asirans prive yo oblije kouvri vaksen ki 
rekòmande yo gratis. Paran oswa responsab timoun ki pa gen asirans sante oswa ki 
gen yon plan ki mande depans ak kòb pòch ki pa abòdab kapab toujou pran vaksen an. 
Pwogram Vaksen pou Timoun (VFC) yo bay tout vaksen yo rekòmande yo gratis pou 
timoun ki poko gen 19 ane ki kalifye. Plizyè deseni rechèch montre ke vaksen yo 
anpeche maladi, sove lavi, epi yo an sekirite ak efikas.  
  
Pandan ke vaksen COVID-19 la pa obligatwa pou prezans nan lekòl, Gouvènè a ak 
Depatman Sante a rekòmande tou pou tout moun pale ak founisè swen sante yo pou yo 
rete ajou ak vaksen COVID-19 yo kòm yon mezi prevantif. Menmsi nimewo yo rete ba 
pa rapò ak wotè pandemi an, dènye done yo montre yon ogmantasyon nan admisyon 
nan lopital akòz COVID-19. Depatman an raple Nouyòkè yo ke moun ki gen sentòm yo 
ta dwe fè tès pou COVID-19, epi moun ki teste pozitif yo ta dwe kontakte founisè swen 
sante yo sou tretman posib, ki te montre yo efikas nan diminye risk rezilta grav, tankou 
entène lopital oswa lanmò.  
  
Mwa Nasyonal sou Vaksinasyon an se yon bon moman pou mete aksan sou enpòtans 
lòt vaksen woutin pami moun tout laj. Menmsi li enpòtan pou tibebe ak timoun yo pran 
vaksen yo rekòmande yo alè, vaksen yo pa sèlman pou timoun yo. Adilt tout laj yo 
bezwen vaksen pou yo rete an sante paske iminite kont vaksen timoun yo ka disparèt pi 
devan. Genyen tou risk diferan maladi pou adilt, epi vaksinasyon se pami pi bon mezi 
swen prevantif ki disponib. Adilt yo ka konnen ki vaksen yo bezwen lè yo itilize Zouti 
Evalyasyon Vaksen pou adilt CDC.  

  
Jodi a ak chak jou, Gouvènè a ak Depatman Sante a raple Nouyòkè yo ke vaksen yo an 
sekirite, efikas, epi yo se yon estrateji enpòtan moun yo ta dwe itilize pou pwoteje tèt yo 
ak kominote lokal yo pou kenbe yo an sekirite ak an sante. Jwenn egzijans vaksinasyon 
Eta New York pou ane lekòl 2023-24 la isit la.  
  
Pwogram Vaksen pou Adilt Eta New York la bay vaksen gratis pou adilt ki elijib yo. W 
ap jwenn plis enfòmasyon isit la. Ou ka jwenn enfòmasyon sou rekòmandasyon vaksen 
pou vwayaj entènasyonal yo isit la.  
  

###  

